
7 Januarie 2009

OMSENDBRIEF 1 VAN 2009
AAN ALLE NHSV TAKKE

Liewe susters

Die NHSV hoofbestuur groet u.   Ons vertrou dat u almal heerlik gerus en gekuier het tydens die feestyd.  Die hoofbestuur wil u ‘n wonderlike en geseënde 2009 toewens .   Mag ons hemelse Vader u die krag, lus, ywer en genade gee om van hierdie nuwe jaar ‘n vreugdevolle en gelukkige geleentheid te maak.  Mag u ook elke geleentheid aangryp om tot God se eer en verheerliking te leef.

Ons bring graag die volgende sake onder u aandag:
1.  45 STE NASIONALE NHSV KONGRES

U sal onthou dat beskrywingspunt 1 nou volledig behandel moet word.  Dit is ‘n dringende oproep aan die Kerk om die NHSV te ondersteun en daarom doen ons ‘n ernstige beroep op u om asseblief hierdie beskrywingspunt volledig en in diepte met u NHSV te hanteer. Hierdie beskrywingspunt doen ‘n beroep op elkeen van ons om onsself opnuut te verbind tot die dinamiese voortgang van die NHSV. Hierdie beskrywingspunt word ook na Kerkrade gestuur vir kennisname. 
 BESKRYWINGSPUNT 1
NHSV DINAMIES VORENTOE

Die 45ste NHSV kongres bevestig die feit dat die NHSV wil voortgaan om binne die gemeentes, die Kerk en die gemeenskap as dinamiese diensorgaan van die Kerk haar missie uit te leef:  om vrouelidmate as belangegroep in die gemeente geestelik te verryk, te bemagtig vir dienswerk en onderlinge verbondenheid te bevorder; om barmhartigheid aan persone in nood te bewys; om diensbaar te wees.

Motivering:

1. Verskeie faktore werk negatief in op gemeentes en ook die NHSV:

 a)
dalende getalle (al hoe meer lidmate en ook jongmense emigreer);

b) finansiële druk;  ekonomiese en politieke onsekerheid;

c) misdaad;

d) toenemende verantwoordelikhede wat vanuit verskillende terreine op die vrou 

se skouers geplaas word;

e) moedeloosheid en kommer oor die toekoms in die land.


In hierdie moeilike tye word die taak wat die NHSV moet vervul, al hoe belangriker.

2. Om tred te hou met veranderende omstandighede en eise      van die tyd, word 
verskillende bedieningspatrone binne sommige gemeentes oorweeg en toegepas, 
wat moontlik die gedagte kan laat ontstaan dat die NHSV nie daarby kan inskakel 
nie.

3. Die gebrek aan persone wat bereid is om as leiers in die Kerk en gemeenskap op te 
tree.

BESLUIT:

Om steeds dinamies voort te leef in hierdie tyd waarin ons Kerk en NHSV moet wees, besluit die kongres soos volg:

1. Die NHSV in geheel (hoofbestuur en takke) onderneem om effektiewe funksionering 
op te skerp sodat ons nog meer vaartbelyn die toekoms tegemoet kan leef.

2. Elke tak onderneem om:

a) opnuut vrouelidmate in die gemeente by alle werksaamhede in te sluit en nie as ‘n 
eksklusiewe groepie te funksioneer nie;
b) die werklike behoeftes van vrouelidmate te identifiseer en aan te spreek sodat 
vrouebediening in die Kerk tot sy reg kan kom;

c) om aanpassings (indien nodig) te maak om by veranderde / veranderende 
bedieningspatrone in die gemeente in te skakel, waar ons ook ‘n diensbare 
belangegroep in die gemeente kan wees;

d) om ‘n gesamentlike jaarbeplanning met die ouderlinge- en diakensvergadering te 
hou;

e) om, na aanleiding van bogenoemde behoeftebepaling, jaarbeplanning en beskikbare 
bronne (bv Toerustingspakket), te ontdek dat daar verskillende scenarios is 
waarvolgens die NHSV binne die gemeentes, Kerk en gemeenskap kan voortgaan;

f) om noú saam te werk met die diakensvergadering / RDV sodat dienslewering en 
projekte ondersteun kan word;

g) die power point aanbieding, NHSV Dinamies op pad, wat deur die hoofbestuur 
beskikbaar gestel word, gedurende 2009 onder elke gemeente se aandag te bring.  
(Hoofbestuur skenk CD).

3. Die kongres doen ‘n dringende beroep op die Kommissie van die Algemene 
Kerkvergadering, die Algemene Diakensvergadering, predikante van die Kerk en 
kerkrade, om die NHSV daadwerklik te ondersteun om bogenoemde te bereik.

Ingeslote vind u die CD  “NHSV Dinamies op pad  “  wat u as powerpoint aanbieding kan gebruik. U kan dit voor ‘n erediens aan die gemeente vertoon. Die CD bevat twee snitte: by die eerste snit  moet die bladsye  deur die aanbieder verander word en die tweede snit loop outomaties (ongeveer 10 min). U kan die bladsye ook uitdruk, lamineer en uitstal in die kerksaal.    
Skep asseblief ‘n geleentheid  om die NHSV en ons werksaamhede aan u gemeente bekend te stel.  Die hoofbestuur versoek u om die aanbieding te doen voor die Streekbyeenkomste 2009. 
BESKRYWINGSPUNT 2

VERHOUDING TUSSEN DIAKENS EN NHSV

JAARVERSLAG VAN 2007 – 2008

Nouer samewerking tussen die NHSV en die diakens is ‘n prioriteit vir die NHSV.  Daarom is dit belangrik dat u asseblief op die volgende let. In die vervolg moet u die takjaarverslag wat u aan die diakensvergadering voorlê, ook aan die RDV voorsitter van u ring stuur.  U kan dit via die diakens doen of self aan die RDV voorsitter stuur.  Sorg asseblief dat u nuutste takjaarverslag so gou moontlik by die RDV uitkom.   Dit is uiters belangrik, want daardie verslag moet in die Ringsdiakensagenda opgeneem word vir 2009 en die RDV vergaderings is vroeg in die jaar.
Voortaan moet u dus twee afskrifte van u takjaarverslag aan u diakens gee, (een vir die diakensvergadering en een vir die RDV) een aan u streekvoorsitter, en een afskrif moet by u tak bly.

 Indien u nie weet wie u RDV voorsitter is nie vra gerus by u administratiewe beampte of u diakensvoorsitter.
BESKRYWINGSPUNT 6

DRANK EN DWELMGEBRUIK
OORWINNINGSKINDERSPROJEK

Dames u weet dat hierdie pragtige talentvolle gesin hulle eie tyd gebruik om fondse te in vir die Armoedefonds.  Oorwinningskinders het nou begin om uit te reik na die jeug van ons kerk.  Die ellende en die omstandighede waarin van ons jeug verval het ten opsigte van drank en dwelms,  maak dit nodig dat daar jongmense is wat deur voorbeeld en leiding ook rigting gee aan hierdie kinders. Die ADV beplan ‘n bewusmakingsveldtog in Witbank. Oorwinningskinders, in samewerking met  studente van Philadelphia gemeente gaan meehelp met hierdie projek in Witbank vir 2009.  Ons vra u voorbidding vir hierdie projek en mag die Heer se seën ook op hierdie projek rus.  Ons hartlike dank en waardering teenoor al hierdie jongmense wat bereid is om uit te reik na hierdie kinders.

BESKRYWINGSPUNT 7
DISSIPLINE IN HUIS EN SKOLE EN DIE GEMEENSKAP
Op  Saterdag 6 Junie 2009 sal daar ‘n beraad gehou word oor hierdie onderwerp in samewerking met die ADV.  Die tema is: “Gesonde Gesinne” Verdere inligting sal op ‘n later stadium aan u deurgegee word.

BESKRYWINGSPUNT 8
ARMOEDEVERLIGTING: FISIES EN GEESTELIK

Hier volg ‘n paar praktiese wenke om betrokke te raak in u gemeente en gemeenskap om ‘n verskil te maak in die ellende daarbuite.
Vakansiekursusse vir dogters: bv. aanleer van etiket en goeie maniere ens.
· Raak betrokke by naskoolsentrums en kleuterskole: bied aan om stories en rympies te lees,  Bybelstories en liedjies te leer.

· Verskaf Bybels aan kinders.
· Uitnooi van behoeftige kinders na gemeentefunksies en onopsigtelike betaling van alle kostes.

· Betrek kinders uit behoeftige gesinne by spyseniering, regmaak van sale vir onthale en funksies.  So leer hulle om nie net te ontvang nie maar ook te gee.

· Dames wat lief is vir naaldwerk kan kort kursusse aanbied vir persone in basiese naaldwerk.  Hoe werk ‘n mens ‘n knoop aan of hoe word ‘n soom korrek ingewerk.

· Handleiding “Ken jou Kind”kan met groot vrug gebruik word om ouers te lei vir die opvoeding van hulle kinders.

· Handleiding “Bestuursvaardighede en Entrepreneurskap” kan gebruik word om mense wat hulle werk verloor het,  weer te motiveer.

Vir volledige inligting kan die kongresnotule wat reeds aan u gestuur is, gebruik word.  

Op 20 Junie 2009 hou die Wes-Randstreek ‘n konsert in Krugersdorp ten bate van die Armoedefonds.  Meer inligting sal later hieroor bekend gemaak word.
2.
VERPLIGTE UITBETALINGS MEI 2009

U moet asseblief op die volgende let voor u u beplanning en begroting opstel vir 2009.

NHSV Inrigtingsfonds R1,00 per belydende lidmaat.
Bejaardesorgfonds R1,00 per belydende lidmaat.

Administrasiefonds R300,00.
Borgfonds R50,00 x 3 (Piet Potgieter, Van Rensburg, AMOT).
Monumentprojekte (borgfonds) vir 2009.
3.
RESEPTEBOEKE

Toor Met Min

Baie dankie aan almal wat hierdie boekie al gekoop het.  Ons kan met trots aankondig dat ons al ses oplae van 1000 elk  verkoop het en nou besig is met die 7de oplaag.  Dames u weet hierdie fondse gaan na die Armoedefonds en vir R25,00 kan u die eienaar word van die handige boekie en ook u bydrae maak tot hierdie fonds.
Smul met smaak

Dames hierdie pragboek is nou beskikbaar teen R100,00 plus R5,00 posgeld.    Van die keurige buiteblad tot die gedagtes, is dit ‘n boek wat ‘n moet is vir elke vrou of u lief is vir bak of nie.  Dit kan ook as ‘n geskenk gegee word. Die boek is gewone A4-grootte en is baie verbruikersvriendelik.  Mev Maryna Loots het voorwaar ‘n uitsonderlike resepteboek saamgestel.  Met groot dank en waardering teenoor haar en al haar medewerkers.  Dit is ‘n boek om op trots te wees.
4.
STREEKBYEENKOMSTE 2009
Streekbyeenkomste  begin op 9 Mei 2009 en duur tot in Septembermaand. Tydens die werkswinkel op 1 November 2008 is daar besin oor die inhoud en die verloop van die streekbyeenkomste.  Die tema is:  “ ‘N TYD OM TE VOLHARD”.
Dames dit is voorwaar iets om na uit te sien.  U sal weldra  u Streekbyeenkoms se datum ontvang.  Hou daardie dag oop.

5.
KONGRESNOTULE

Die finale notule van die  45ste Nasionale NHSV Kongres is reeds aan u gestuur.  In die notule is ‘n gedig van Yvette Otto opgeneem.  Doen asseblief moeite en lees dit vir die dames.  Dit is werklik iets besonders. 

Dames baie dankie vir die geduld met die lees van hierdie brief.  Ek wil afsluit met ‘n aanhaling uit “Smul met Smaak.”

“Wat jy is, is God se gawe aan jou; wat jy van jouself maak, is jou gawe aan God. – Verna Mc Lennan

NHSV groete

(get) CELIA PRINSLOO
SEKRETARIS NHSV HOOFBESTUUR

